
North Korea-i missile atema high-
thrust engine tendangogo

Sabalenka-i Gauff koka
Miami Open title benogo

Dimapur nunga Pink Scooty scheme tenzüktsü mepishir
Dimapur, March 29, 2026
(TYO): National People's Youth
Front (NPYF), Dimapur-i state
sorkar dang "Pink Scooty"
scheme nung Dimapur district
dendakjang ta mepishiogo.

Sorkari iba scheme ya
Kohima, Mokokchung, aser
Chümoukedima district tem
nung tenzüktsüba sentong atema
tenüngsang agütsür ajisüaka
Nagaland nung shishilembadak
tongti tesem Dimapur
medensemba atema tebilemtsü
abener kechiyong idaki women
entrepreneurs aika lir ta NPYF
Dimapur-i ashi.

Iba scheme ya Dimapur
district nung takok tulu angutsü
aser Dimapur densemba ajanga
sorkar sentongtem kasa lemsaba
dang masü saka tetsürtemi
shishilembaba maparen
ajungkettsü ta parnokisa ashi.

Iba scheme ya Dimapur
nunga tenzükba ajanga sorkari
women empowerment aser
inclusive development atema
inyakba ulushitsü. Anungji state
sorkari Pink Scooty scheme
indang pilot phase nung Dimapur
district dendaktsütsü ayongzüker
ta NPYF Dimapur-isa
metetdaktsüogo.

New Delhi, March 29, 2026
(Agencies): Naga nungeri tanü
putu shisaliok nung ametaka
sobaliba wazüka ayur aser iba
ajanga sobaliba  meraksai aoba
aser renlokba tatishitsü agütsür
ta Prime Minister Narendra
Modi-i tanü ashi.

Mann Ki Baat indang 132
buba episode nung jembidang
Modi-i "parnok lisopur
sobalibatem akhümtsübur aser
iba asoshi nüma atanger" ta ashi.

Naga nunger Morung
system ajanga taintemi shisatsü
aser parnoki taküm nung
ajangshia aruba skills sayur ta
Modi-isa ashi.

Iba system ya tanü putu den
putepa yanglushiogo aser iba
ajanga mathematics aser science
amala subjects ajanga tanurtem
angazükdaktsür ta paisa ashi.

Otsü ashiba, tar nunger ken
aser sobaliba saisapongtem
ajanga life skills sayur. Ibala
inyakyim ajanga formal
education den senmang
liromedemdaktsür. Iba ajanga
Nagaland nung tanurtem
shisaliok nung aniteter aser kasa
mapang sobaliba senmang
wazüka ayur. Anungji sensotemi
parnok dang nungi angazüktsüla"
ta PM Modi-i ashi.

Nagaland nung Chizami
yimtsüng nung tetsürtemi
metsüjang 150 tema wazüka
ayur. Parnoki metsüjang ya
community seed bank ka nung
wazüka lir aser iba ya tetsürtemi
dang ketdangsüa repranger ta
paisa metetdaktsü.

"Tanü alima nung climate
change amala tayongzükbatem
ajurudang ibala lenmang ya

sadema lir. Khenkhenbo asen
sobaliba shisatsü aser loktii
inyakba mapatem ajanga
lenmang tajungba lapoka aoer" ta
Modi-isa ashi.

Deobarnü Modi-i Mann Ki
Baat nung shisaliok dak alia
temang anema alitsüren indang
jembi.

 "International Yoga Day
atema anogo 100 majung lir aser
alima nung yoga jangrar aika
akümer. Bendanglen Yoga
tesayurtemi meranga inyakba
atema tenüngsang agütsür" ta
paisa ashi.

PM Modi-isa sensotem dang
shini (sugar) aser cooking oil
ajemtsü ayongzük.

'Mann Ki Baat' ya itashia radio
programme ka lir aser iba
sentong nung Prime Minister-i
onük balala jembir.

Naga nungeri sobaliba kanga junga wazüka ayur: PM Modi

Kohima, March 29, 2026
(TYO): Kohima nung Mary Help
of Christians Cathedral nung
Palm Sunday kanga
metsüngareta mungogo.

Tanü arogopurtemi PHQ
Junction nungi cathedral tashi
yimdong sema jaja. Idangji
parnoki Yisu Yirusalem-i takok
ngua aiba bilemteta asang
kongsang amer jajaa liasü.

Cathedral telung nung Yisu
Khrista asüba timtemba aser
tepsetba bilemteta laitem azüng
aser Bishop-i Palm Sunday
indang tetezü kanga junga rateta

ashi.
Iba benjungmung nung

khenyongi meputepba ana dena
lir aser itemji tepela aser
tekangshi lir. Yisu Jerusalem-i
aidang pelashishia agizükba aser
Pa kangki nung metadang nüktzü
aluba lir ta Bishop-isa ashi.

Bishop-isa Laishiba nungi
tanüla mapa asem indang
lemsatepdang, külemi senzüba
nungi senzüka yutsüba, tushiba
nungi maaksüba aser
sentsüwangshi nungi aakmesen
indang ashi.

Yisuji mezüngbo pa sülen

anidakertem aser teloki
longpanger liasü saka Pa
külakoktsü, magizük aser
senzüka yutsü. Ajisüaka Yisu-i
ajakji ajemalua dang agizük ta
paisa ashi.

Bishop-isa tesentepertem
dang pei pei taküm nung asang
aser kangki nung sottsü
ayongzük. "Tepela aser tangari
agizükbaji kanga tongtipang saka
timtem aser tia tamajung
ajurudanga akangakanga
noktaktsüla. Chichiba tamangji
Tsüngrem dak teimla aser
temulung alemba lir" ta paisa ashi.

Kohima nung Palm Sunday kanga longsoa amung

Guwahati, March 29, 2026
(Agencies): Union Home
Minister Amit Shah-i Assam
Assembly election atema
nüboyima senzüdang Uniform
Civil Code (UCC) tenzüktsü
metetdaktsüogo.

Mar c h  2 9 ,  2 0 2 6  n ü

Nalbari nung public rally ka
nung jembidang Amit Shah-i
t a r u ba  a no go t e m A s sa m
nung UCC tenzüktsü  aser
k in u n gt s ü  a ika  a g ib a
noktangtsü ta ashi.

Iba mapa ya Assam nung civil
laws liromedemtsü aser social

Imphal, March 29, 2026
(Agencies): Manipur kübok
Ukhrul district nung Deobarnü
nisung telok kati NSCN-IM
indang Wung Tangkhul Region
office rongdoktsüba ajanga tensa
mejungi aküm.

Ukhrul anasa Kamjong
district nung Honibar aonung
NSCN Eastern Flank züngsem
pezü khasetba tatalokba atema
tejashi nung tanü iba mapa inyak
ta osang angazüker.

Nisung telok jagi NSCN
Eastern Flank züngsem pezü
khasetba ya NSCN-IM ajanga
liasü ta tai tonglokja NSCN-IM
indang Wung Region
headquarters amak. Iba tatalokba
ajanga Ukhrul aser Kamjong
district tem nung security
tebilemtsütem adoka lir.

Kamjong district kübok
Hongbei village junction nung
NSCN Eastern Flank züngsem
pezü khaset.

Yasüng 8:30 aser 9:00 ako
meta Shihai Khunou nunger 2nd
Lieutenant Mathotmi lenisüba
nung ozü züngsem pezü khaset
ta NSCN Eastern Flank-i
sangdong ka nung ashi.

Honibar nikongdang 4:30 ako
meta par züngsemtem Hongbei
village adena

Kasom Khullen-i ao aser idakji

Indo-Myanmar arrtsülen süng
shibelenba aser tanga maparen
inyakba reprangdang. Iba sülen
parnok meyipa arudang Hongbei
village nung prangpong abenba
telok kati parnok sot ta NSCN
Eastern Flank-isa metetdaktsü.

Iba telok nung 2nd
Lieutenant Mathotmi aser 2nd
Lieutenant Starling na dena
liasü aser parnok dang injang
khaloktsütsü tetuyuba agütsü.
Idangjisa ozü züngsem pezü
khaset aser ana jena otet ta
Eastern Flank-isa ashi.

Külen, NSCN-IM-ibo
Hongbeim village nung atalokba
nung parnok shilem kecha mali
ta shiogo.

"Iba osang angashia kanga
aoksar aser temulung raksar aser
General Headquarters nungi
tanga teloktem anema mapa
inyaktsü tetuyuba kecha
magütsü" ta NSCN-IM-isa
metetdaktsüogo.

Iba tatalokba indang otsü
tejangja metettsü atema internal
investigation südar aser aibelenba
putetra ozüng lateta aliba ama
merenshitsü ta parnokisa ashi.

NSCN-IM-isa public dang
süngjema alitsü aser social media
nung kuli makaba osangtem
ajanga manisadaktsütsü
mepishiogo.

Ukhrul nung NSCN-IM office rongdoktsü

reform akangshitsü atema lir ta
Shah-i ashi.

Taruba Assembly elections
nung BJP nem vote enokjang
kechiyong BJP-i Assam nung
welfare, governance, aser
development nung temulung
agütsür ta paisa metetdaktsü.

Amit Shah-i Assam nung UCC tenzüktsü nangzük



TIR YIMYIM, DIMAPUR    SANGTENNÜ (MONDAY)   METSÜREMI  (MARCH) 30, 2026 STATE & NE TAPAK22
Kohima nung PwDs tenüng züludenba maparen inyaker

Dimapur, Metsüremi/March
29 (TYO): DREAM Nagaland
inyakyim kübok Department of
Employment, Skill Development
& Entrepreneurship ajanga
Persons with Disabilities
(PwDs) atema special
registration campaign ya March
1-31, 2026 anogotem agitar.

Rights of Persons with
Disabilities Act, 2016 kübok
mapa nung shilem 4 wazüka yuja
aliba den lirumedemtsü asoshi
mapa bushir ama PWDs tem
shilem agidaktsütsü aser tenüng
züluoktsü nükjidong nung iba
sentong ya ayongzük.

Iba campaign ya district

ajunga nung Employment
Exchange Units den lungjemer
ayongzüker aser iba mapang
bendenba data ya Employment
Exchange Live Register nung
inoktsü. Kohima district nung
Regional Employment Exchange
ajanga district administration den
lungjemer iba registration camps
ya sub-divisional level nung
ayongzüka arur.

T. Yimlikhumzuk, Regional
Employment Officer, Kohima
ajanga ashiba agi, iba camp ya
March 20-24 anogotem
Jakhama Sub-division nung agi,
iba sülen March 26 nü
Chiephobozou nung agi. Kohima

nung March 28, 2026 nü agiogo
aser ano Sechu Zubza nung
March 30 anepdang 10:00 ako
nungi nikongdang 2:00 ako tashi
SDO Office nung agitsü lir.

Temsüa aliba applicants ya
arishi küm 14 junger asütsüla
aser minimum qualification
Class 8 asütsüla. Pa/la ket nung
UDID card mesüra tetemsü
ketdangsür nungi agütsüba
medical certificate alitsüla.
PwDs temi iba registration nung
teyari agitsü atema Regional
Employment Exchange,
Kohima den mobile number
8787610964/7642820365 nung
jembitsü akok

Dimapur, Metsüremi/March
29 (TYO): Ajemalur aser
tongmelang takum, Vihelie
Sekhose asüba ajanga
temulung kanga shiranger, ta
Advisor,  Tribal Affairs &
Election Department, H.
Tovihoto Ayemi-i sangdong ka
nung ashi.

Pai takum nübur tenzükba
nung ola madoki tashi agi aser
ochi nung bendanga agüja liasü.
Nagaland Civil Service kübok
1967 küm Circle Officer ka
ama tenzüka 1994-1996
mapang Mon nung Deputy
Commissioner inyak aser 1996-
1999 tsüngta Kohima Deputy
Commissioner  inyakba
densema pa jenjang balala nung
inyaka liasü. Pa 1998 küm IAS
(1991 batch) nung aniokba
ajanga pa dak tatishitsü tajung
aketba kuli sayur, ta ashi.

Pa Secretary, PHE ama
mapa nungi anisüngzük

angudang temulung agüja aser
bendanga agütsür  nübur
tenzükba yimya tajung yutsü.

Pa sorkar mapa nungi
anisüngzükba sülena 2006
nungi 2013 tashi Border Affairs
indang Advisor ka ama inyaka
state aser nüburtem asoshi
maneni inyakba sayur.

Asür Sekhose ya sorkar
mapa tenzükba atema kisüng
masü saka pa dak tesüngjem,
ajemalu alba aser pa meteter
temi akhumtsüboa amshiba teti
bilemtettsü. Pa takum ya aika
asoshi ajungmesor nisung ka
alitsü.

Asür tanüla teti tatem maka
anisüngzükjang aser
mangyimer kibong nem tashi
aser tesuneptsüba agüjang ta
Tulusang Tsüngrem dang
sarasademer. Pa tanüla teti
ta tem makadak
anisüngzükjangma, ta Advisor
Tovihoto Ayemi-isa ashi.

Advisor Tovihoto Ayemi-i Vihelie
S ekh ose asük hu lems atep

Dimapur,  Metsüremi/
March 29 (TYO): Shaki
yimtsüng nungi Dimapur nung
aliba tetsür tem shirnok
bendanger ki-i or lir, parnok
Silver Jubilee mung March 28
nü Unity College Dimapur
nung mungogo.

Jubilee sentong nung taoba
Lotha Baptist Church Dimapur
Pastor Rev. Zanao Mozhui
tongti o jembir liasü.

Sentong nung o jembiba
mapang Rev.Zanao-i,
tetsürtem dang kibong akümba
ya Tsüngrem sentong aser
Tsüngremi tiatsüba lir ta shia
parnok dang tetsür ka
yimyayimbong tajung aser
tetsür kaji kodang tongtiba aji
pei taolen ajak nung
ajungkettsü ajungshia liasü.

Paisa, wadang aika nung

tetsürtem lenir sür inyakdar
aser iba ajanga parnoki lokti
nem teyari tulu agütsüdar ta
shia  pai parnok nem
tenüngsang agütsü. Zanao-i,
maneni telongjem nung alitsü,
tamang akangshitsü aser lokti
yongtsüng nung kati ka nongita
yariteptsü ajungshia liasü.

Sentong nungsa Shaki
women  Fellowship Dimapur
tenzükertem rongnung
Loshumlo Ovung-i iba lokti
tentet ya koda tenzük iba
indang metedaktsü. Lai ashiba
agi, iba lokti tentet ya 2001
küm la den asür Orenboni
Ngullie nati tenzüka liasü.

Tanübo iba fellowship nung
züngsem 100 dak tema lir aser
iba atema Tsüngrem nem
tenüngsang agütsür ta lai ashi.

Maneni sentong nung tir

Thungbeni Ngullie,  taoba
mapang Kohima Lotha Baptist
Church Pastress Arhoni Kikon
aser  Shaki Fellowship
Dimapur  t ir  Rhonbemo
Humstoe nungeria o tatsütsü
jembia liasü.

Dimapur aser Wokha jila
nungi tetsür teloktemi ken
tajung tena sentong tali
meraketdakja liasü.

Iba sentong ya associate
Pastor LBCD, Meripeni Lotha
lenisüba nung agi, Thungjamo
Odyuo-i Tsüngrem temoatsü
meshizüka sarasadem aser
Mhonlumi Kasar-i lai zünga
liasü.

Shaki tetsür tem atema
Jubilee o jembir-i temaotsü
meshizüka sarasademtsü aser
Jubilee Convenor, Nyanbeni
Patton-i tepela o jembia liasü.

Bendanger ki-i or aliba Shaki tsürtem silver jubilee amung

Shaki women fellowship Dimapur züngsetem aser tejaokertem March 28 nü Unity College
Dimapur nung Silver Jubilee amungba mapang tangokba noksa nung angur.

Kohima nung Deputy Commissioner indang office nung PwDs mapa bushirtem tenüng
bendentsü atema special campaign aliba mapang ketdangsürtemi jembidang tangokba
noksa nung angur.

Dimapur, Metsüremi/March
29 (TYO): Convergence
Camp-cum-Enrollment Drive
ka Village Council Hall,
Phesama, Kohima nung March
28, 2026 nü takok ngua agiogo.
Iba sentong ya National Rural
Livelihoods Mission (NSRLM),
BMMU, RD Block Jakhama
ajanga ayongzüka liasü.

EAC Kezocha, Limakumla
Pongener-i iba sentong
ayongzükba nükjidong
lemsatepdang convergence
initiatives ya tongtipang lir ta
ashi aser sustainable livelihood
development atema sorkar
indang scheme balala nung
shilem agitsü nüburtem
ayongzüka liasü.

Iba sentong nung RD Block
Jakhama, Veterinary
Department, aser Health &
Family Welfare Department

Phesama nung Convergence
Camp-cum-Enrollment Drive agi

nungi shisalen sayurtemi yimdak
yimtsüng nung alirtem asoshi
schemes aser services
agütsüba indang shisatsü
lemsatepa liasü.

Sentong nung Sokhrienuo
Rüpre-o, Area Coordinator, SI/
SD, NSRLM BMMU, RD Block
Jakhama menden liasü aser
Lasono Sileo, President, Viko
VLO, Phesama Village ajanga
sentong tenzüka sarasadem.

Sentong tembanga Kuvono
Yhoshu, Gender Community
Resource Person, Gender
Resource Centre, Jakhama
ajanga melepzüng o jembia
liasü.

Iba sülen süngo jemer
enrollment drive ka agia,
sentong nung shilem agirtemi
sorkar sentong balala nungi
teyari agitsü atema tenüng
züluoka liasü.

Integrated Ayush Hospital, Noklak ajanga Sub-Centre,
Noklak nung March 28, 2026 nü Ayushman Arogya Shivir
(AAS) Ayush health camp ayongzükba nung ketdangsür aser
adenertem noksa nung angur.

Kohima, Metsüremi/March
29 (TYO): Nagaland densema
linük tesem balala nung tanü Palm
Sunday munga Holy Week
tenzükogo, koba Yisu Khrista
kangki nung metatsü anasa
Jerusalem telungi takok ngua aiba
bilemtetba anogo ka lir.

Arogo balala nung
sarasadema aser yimdong süa
jajaba liasü. Tamanger temi süngo
tu bener jaja, koba Jerusalem

telungi Yisu Khrista aiba temaitsü
liasü.

Easter tenzüka Palm Sunday
ya amunger aser iba sülen Good
Friday aser Easter Sunday
amunger.

Wokha district nunga
nüburtemi Palm Sunday ya kanga
meshiteta mungogo. Sunday
School tanurtemi palm tu bener
ken tena tesem balala nung jaja
liasü.

Kohima nunga Palm Sunday
ya Mary Help of Christians
Cathedral nung munga liasü. Iba
benjongmung tenüzüka PHQ
Junction nungi cathedral tashi
tamangertem palm kongsang tem
amer ken tena aser sarasadema
jaja liasü.

Iba sentong nung Bishop of
Kohima, James Thoppil-i Palm
Sunday tetetzü kanga jangja ratetja
tayongzükba o jembia liasü.

Nagaland tesem balala nung Palm Sunday amung

March 29, 2026 nü Uttar Pradesh kübok Prayagraj yimti nung St. Joseph's Cathedral Arogo
nung Palm Sunday amongdang tangokba noksa nung angur.

New Delhi, Metsüremi/
March 29 (Agencies):
Amongnü Ato kilonser
Narendra Modi-i, West Asia
nung rara ajanga tang alima
tesem ajaklen petrol aser diesel
dak sendakba tayongzükba
ajangshidar, ta metetdaktsü.

132buba 'Mann Ki Baat'
sentong ajanga nüburtem den
jembidang Modi-i, "Tan March
ita ya alima nung tatalokba aika
aliba ita liasü. Tesüiba mapang
Coronavirus wara ajanga alimai
timtem tulu ajangshiba asenok
ajaki bilemteter. Covid ajanga
timtem ajangshiba sülen alimai
asentenshir terenlok lenmang
nung jajatsü, ta asenok ajaki
imlaa liasü, ajisüaka alima
tesem balala nung maneni rara
adoker," ta metetdaktsü.

Tang US, Israel aser Iran
tsüngda raraba dak sendakba
nung pai, "Joko tesüiba ita ka
asen kiyong nung rara tulu
adoka lir. Item linüktem, talisa
Gulf region nung asen sensotem
kibong lakh aika mapa inyaka
lidar," ta metetdaktsü.

"Yangji Gulf linüktemi India
nunger crore 1 dak tali nem
teyari agütsüba atema parnok
dang pelar. Tang rara aliba
region ya asenoki nüngdakba
energy aliba tiyongtsü tesem ka
lir. Ibaji ajanga alima tesem
ajaklen petrol aser diesel dak
sendakba timtem ajangshidar,"
ta pai ashi.

Item ama tayongzükbatem
liaka iba tensa koktettsüsa India
bo jenjang tajung ka nung lir, ta
shia Modi-i, "India-i item
tayongzükba koktetdar, aser
ibaji linüktem den asenok
tesendaktep junga aliba agi lir
aser linük balalai yariba agi lir,"
ta ashi.

"Iba ama tayongzükba aliba
tensa mapang ka nung ni linük
nung aliba sensotem dang
longjema alitsü aser item
tayongzükba koktettsü
mepishir," ta pai ashi.

"Tesüiba mapangtem nung
asenoki timtem balala kokteta
liasü, yamaji linük nung nütsüng
crore 140 telongjem tashi ajanga
tang-a asenoki item
tayongzükbatem madak takok
ngutettsü ta ni amanger," ta pai
metetdaktsü.

Iba tensa ya sorkari tim
mesüi ketdangser, ta opposition-
i aitsüba dak sendakba nung
Modi-i, "Iba onük nung
yimtenren aitdaktsürtem dang
yamaji meinyaktsü ni mepishir.
Iba onük ya senso crore 140 dak
sendakba onük ka lir. Iba onük
nung ajemdaker tajangzük
angutsü atema yimtenren
maitdaktsütsüla," ta
metetdaktsü.

"Olulu prokertemi linük
kanga yirutsür. Ni sensotem
dang olulu mamangtsü mepishir.
Sorkari maneni osangtsüsang
metetdaktsüdar. Item osangji
dang amangtsüla aser iba nungji
ajemdaker ang telemtetba agi
inyaktsüla," ta pai metetdaktsü.

Ato kilonser Narendra
Modi-i, "March ita ya linük nung
cricket asaya sapurtem atema
jangratemtsü ita ka liasü. India-
i T20 World Cup nung takok tulu
anguba ajanga linük tesem
ajaklen tepela bener arutsüogo.
Asen team-i takok tulu anguba
atema asenok ajak nüma-
atanger," ta metetdaktsü.

Jammu & Kashmir nung
saisapong dak sendakba nung
pai, "Jammu & Kashmir-i
alakteta saisapong jangrar.
Tangbo iba tesem ya saisapong

tongti sentongtem agiba
tiyongtsü tesem ka kümdar, aser
iba atemaji ni pelar," ta
metetdaktsü.

Temang anema alitsüji
kanga tongtibang ta shia pai,
"Ajaki temang anema alitsü
atema rangloker inyaktsüla, ta
ni teti ajungshia arur.
International Day of Yoga
amongtsü atema anogo 100 den
ishiba anünga lir," ta ashi.

Paisa, "Ni nenok dang shini
ajema achitsü ajungshir, iba denji
külemi totzü shilem 10 ajema
achitsü ajungshir. Item ama
tilateri temelenshi ajanga asenok
temang tali yiradaktsüba nungi
kümzüktsü aser tashidak nungi
jenbua alitsü," ta metetdaktsü.

Shisaliok dak sendakba nung
Modi-i, "Akhi shin o ka ajanga
yamai ashir 'Karat Karat
Abhyas Ke, Jadmat Hot Sujan,'
koba tetezü asenoki koba
tashika benshidir yamaji asenok
taliba shisa kaa akümtsü," ta
metetdaktsü.

Paisa Bengaluru nung
Prayoga Institute of Education
Research-i Anveshana
tenzükba indang tongmelang agi
metetdaktsü.

Modi-i Naga nungertemi
shisaliok ajanga shisatsü
wazüka ayuba indang
metetdakja, "Naga kintemi
Morung nung angazükba
benshir, Morung nungji taintemi
lanurtem den sobaliba shisatsü
aser libaliro lemsateper," ta
metetdaktsü.

Modi-isa Uttar Pradesh
kübok Varanasi nung ghonda ka
tsüngda süngdong 251,000
atemba ajanga Guinness World
Record tasen ka yangluba
metetdakja süngdong atemtsü
ayongzük.

Alima tesem ajaklen tayongzükbatem ajangshidar: PM Modi
March 29, 2026 nü Ranchi nung Palm Sunday anogomong nung Khristantemi süngojung
amer sarasadema jajadang tangokba noksa nung angur.

March 29, 2026 nü Prayagraj nung Combined State/Upper
Subordinate Services (PCS) Mains Examination 2025
agütsütsüpurtem 'security checking' mapang tangokba
noksa nung angur.

EMERGENCY
SALE

Ali tesazük 106000sqft shi nung rubber tong 500
shi tang teyimdak (harvesting)

TAYOKTS Ü

LIR

Tuli Paper Mill (Tzüdikong-Amguri Road 10 th Mile
nungi furlong ka shi pilar lir. Talitsü ki (RCC),
smoke house, rubber machine aser osettsüset
ajak peria lir. Jenjang Rs.50/sq.ft only (slightly
negotiable) No Broker.                Contact: 9615445779

Kolkata, Metsüremi/March
29 (Agencies): West Bengal
assembly election atema
Amongnü Congress-i
candidates 284 tenüng
sangdongogo.

Congress-i iba election
atema menden ajak nung
candidates sangdong. Adhir
Ranjan Choudhury-i
Baharampur menden nungi
tokteptsü, Pradip Prasad-i
Bhabanipur menden nungi
tokteptsü aser taoba mapang
MP Mausam Noor-i Malatipur
menden nungi tokteptsü.

Madhap Rai-i Darjeeling
menden, Abdul Hannan-i
Sujapur menden, Susmita
Biswas-i Dum Dum menden,
Gautam Bhattacharya-i
Diamond Harbour, Souvik

Mukherjee-i Asansol Dakshin
aser  Prasenjit Puitandi-i
Asansol Uttar menden nungi
tokteptsü.

Congress party-i iba election
nung tanga party tem den
meloktepi tokteptsü telemtetba
agiogo. Iba election nung
Mamata Banerjee-i aniba
TMC aser Bharatiya Janata
Party (BJP) na tsüngda kanga
atongtepa tokteptsü imlar.

West Bengal nung election
shilem ana lemsar April 23 aser
April 29 anogotem nung agitsü
aser May 4 nü votes azüngtsü.

2021 küm West Bengal
assembly election bo shilem 8
lemsar agia liasü aser iba
election nungji Trinamool
Congress-i menden 213 tashi
nung takok nguteta liasü.

West Bengal assembly election
atema Congress-i candidates sangdong

Lt.Tsükdikaba Jamir (Changtongya)
 Asüba Anogo March 30, 1995.

Tanga anogotem nung onoki na teti menungra bilemba ama,
tanüa akümli nung asenok pelatepa aliba anogotem aser nai onok
anepaluba mapatem bilemteta amonger. Iba yagi taküm lenmang
ya khenkhenbo tasaka ta nenshir, kechiyong asenok külemi aliba
mapang anogotem to asenok asoshi tatsüka dang liasü. Onok
asoshi naji kanga senti taküm liasü, iba takümji onoki teti meima
bilemtettsü. Tanü na kotaki atuba anogo nung onoki na kanga
menungraa bilemteter aser na Kibuba den tepela nung
anisüngzüka alitsü imlar.

Temeim Kinungertem.

OBALA MENUNGRAA BILEMTETER

Arok Sabang nungi ---

Iba Olemsabang nung lemsaba ken-o aser shisatsü ya iba ocet züluri
bilemba ken-o ama tazüngeri angateta agitsü mepishir

A tangji, asen lima nung election mapang election
nung tokteper candidate-tem ajak arok sabang kati
jaoka nübortem adenshia alidak parnok tsüngdang

candidate shia pei tangtetba aser pei nükjidong shia
jembidaktsüba sentong ya tasen ka masü, ajisüaka tang
Koridang Assembly Constituency nung by-election nung
tokteptsü purtem parnok candidate trokprongla Khensa
yimteni Khensa yimtaki  jaoka arok sabang ka nungi pei pei
tebilemba aser nükjidong shia jembidaktsüba sentongji
kanga shitak aser sentong tajung ka ayongzüka agiogo ta
kanga temulung süa bilemer. Tajung kaji, Khensa yimti
nungibo iba election nung aier mali aser yimteni candidate
ka mejeteta yaritsüa telemtetba agia mali, anungji Koridang
asoshi Khensa yimti ya yimjung aser tesünep nung teindang
vote angudak tesem ka asütsü. Tanü Nagaland nung Aotsür
Aortem rongnung tashitemetet aser lenisüba tsütsü
reprangdangra, Khensa nungertem ya tangar aika alemteta
tejakleni aoba nübortem lir. Parnok ya wainshin metetba
tesüngjem aser shisataka nisungtem lir, ibayongji parnoki
Koridang purtem nem candidate tajung trok rongnung
tajungtiba shimtetdaktsütsü asoshi arok sabangi anir arua
sayuogo. Iba amaji, Khensa nung dang masü saka temulung
lemteta aliba lokti kati danga, ano, Koridang kübok aliba
yimtsüng ajak nung candidate trokpronglaji anir oa arok
sabang nungi nübortem den jembidaktsütsüsa sentong
yanglutet nungbo, koda tajung aser tajangzüka süla ta
bilemer. Atangji, asen lima nung election mapang sen, yi
aser drugs dena amshia tokteper aser iba jagi constituency
aika nung tajungtem rongnung tajungtiba masü saka
tamajungtem rongnung tamajungtiba, shibai taochi maka
tashiyim amshiteter, shibai sen teimba agütsür aser shibai
tiyazü teimba jembir, pa mesüra lajiang shimteter. Ano, ibaji
dang masü saka election shia lanurtem taküm aika
yanglutsütsü melen raksatsür.  Ajisüaka, ano jungjunga
reprangdangra, election mapang tashiyim, sen aser yi
amshia nübortem mesüzüktsü merangyonga, ano nisung
aikati indangindanga pei vote peisasa pei mulungba
candidate nem agütsüba purtema lir. Item jagi election
mapang pei constituency nung tokteper candidate-tem ajak
nguner aser parnoki jembiba angadangner, ajisüaka asen
lima nung election agiba yimya nung aiben vote agütsütsü
purtemi candidate-tem mangur aser parnoki jembibaa
mangashir. Aji oda, asen lima nungbo election agia - agia
election mapang ‘political party Manifesto’-a mamshii
kümogo. Iba jagi, election nung toktepertem rongnung aika
kolok nung temetetba mali aser temulungjang nung
nübortem asoshi inyaktsütsü tangatetba aser tebilemba
mali ser sen akaba agi sen tashi amshia vote alia election
nung tokteptsü asoshi kecha marendak kümogo. Ashi,
Khensa nung amaji yimteni candidate ajak asoshi anogo
aser mapang ka latettsür arok sabangi anir arua nübortem
tsüngdang jembidaktsü nungbo, nübortem meima
nübortem asoshi terenlok mapa tajung  inyaktsütsü
tebilemba aser tangatetba aser sentong kecha malirtem
asoshibo tetsükdaktsü tuluka asütsü. Aji oda, yimjak nung
candidate-tem ajak arok sabang kati anir arur jembidaktsüba
jagi parnok nema yimten yimsüsürtem akümtsübaji sen kijai
alitsüba oset kabo masüa ta tangatetba ka asütsür. Atangji,
tang Koridang by-election nung nisung trok tashi toktepba
ya junger aser tang tashibo candidate-tem ajaki nübortem
nem sen masü saka tangatetba agüja nübo ayimba angur.
Iba tangatetba nung ano Koridang Assembly Constituency
kübok yimtsüng ajaki candidate ajak nem yim süngküm
lapokja pei tebilemba aser tangatetba shia nübo
yimdaktsütsü imlar. Ao lima nung Ochiba Election, Clean
election agi tenzükdi süra, tang ama ya Koridang nungi
tenzüktettsü, kechiyong Koridang purtem dak yimten aser
lokti angatetba shisatsü tajung keta lir. Aji oda, Koridang
nung tanü kechi ataloker, aji agi asüng Ao lima asüngtsü.

MONGPU YIMYIM
~ Takowati Jamir Akhoya

Zerempong aok ogo, ludipang mezü marudang alusüi odi; min lu,
tawa lu, luin,chilu, pendong, septsü tentsü, sepsa, süngku tentsü ,ali
septsü, azüng lu asü ongpanglu oda küertsüng lu, chirong lu, tepok
lu mesüra aluyong achitsü; mosongdi ang ka chinüali ta
makmakshishitepdarnie.

Tanübo anepongi nokyinokranger tera tsüngka yuyua yimer alu
puokleni letsa tajungba ka mechir chitemsemtsü yangku ka nung
chitem tilaka den onsen tera aonpong nung kenoka bener aposodi.

Jenmong lepteta meshi azünga yur , tzübo lenmang pia tzübo
mesemteta yur; tzüshi, chidang, takzü arra takzüsem nung semdaka
yutsür külen longzük tajung ka bushia tzüshironglen azünga yur
tensen lenmang lepokka lur tentsüng mesemer külen tamasa tanük
mesema yur aluchidang ayiptsü aluyip semtu warowaroer ka süa
renemer aluchi tenzük.

"Aluchidang yongi apah jema achitsülaoko, alurong mejungalir" ta
ajungshitepba achi. Süngrü eshika anüngzüka yur, azük tua süngdong
talang karhbo mongnükojong yutsür tsünga alua chimaokonie.

Joko alurong ataa alu Jen asütsü atema ain , yokya, nürang,nokdang
aser yokchi enoktsü auo tetsü temodong tajung peria lepa yur ano
taokyaktsü atema anieh langkotem o aloh atak kecha mali tephong
eshika lepba mechia tenük züka yuoko. Kikep enoktsü atema
süngchijang payimi kirak ka lepteta yur kilem atongdang tetsüng
metsütsü okshi tera saah nendenoko kechiaser tsüobo mela mela
tarrtsü atur ta bilem. Tanüngbajibo ongpang nung tejang süra saahzüka
bener arudi ta lemtet. Rangdong atema ashie temedong eshika leppoka
yutsüoko. Pianglong aser piongmeset atemaba azühpong asem pezüka
chioko.

Jensüdang arakshiaratsü atema aou tetsü agi kirakyong aser
tatongyong o temejep yong nabo zünu agi ayaoka ajua yuako. Anganü
semtu tongpangtsübo tongen sürah tera sahsema ayu. Sadem
yanglutsü atema akhaküp tulu eshika shizüker nendena renemoko.
Pakrütsü agi mepirira ta sür longmakeptsü ataktsü chuchu tephong
karh lepba tenük jungjunga züker yua karh. Mopong adokerji alurong
meshiokoer mei jungjunga eidangngangnei ta merangtepba eier anü
mei dangbo yiemah nung arong tajungba ta lemteter teroto nung
lutsünglen nungi senoka arong. Tsüngrem mopong amshia mi tsümok
amoka apah ajak metsürepba arongdang anünglen reprang nung
mapokchilong tulu metieh amah adoka nguer, "taküm tsüksüng-
onsüng asütsü" ta takzütepba pelatep.Metsüh tsüngküm aru
shisangshisanga paku ozü ola agi arem-a lemlalemla asaprangba
angashidang anibelema memeteti inyak.

Mi tsüngküm amshia arongba agi alurong kanga junger asüji narem
kecha maka aluzütsüa mali oda atanglen dang mojo karh laloka yur
ita tashe nung metsüjangnutsü semrong karh aliba nungji tenetnü
buba nung mersüjang tenoka yur tokonü buba nung jen meketa mapok
aten. Alu uluraji tentsünglen temesüngtsük yimchi pua pongu ,
aluyong nung lisemtsük yimchi pua asem aser alupanglen tzüremtsük
o pangnakla na pahteper yimchi pua pezü ta tenokmaoko. Aluten
manung tasen lenmang mürüteta yur chirong mekütta jenjang,
menjang, etsüng, azüh pahloktsüoko. Tasen lenmang semdaka manü,
pendi, hentsürep, mendi den alishi karh züngongoko.Repchi, lasüng,
sümok,onüh, lupak,onsüh,tazü shi ajak jen meketta temokoko. Süngrü
nung pentu, tsüngkum luli, meyi luli, mesemrü, aser azüngken
züngdangoko. Semrong ajak amanglema züngi, mapu, mapuchi mongki
kaka anana züngoktsüoko.Joko ludi nung metsüh remokerji Moatsü
madongdang pen pidoka ai tetsü agie aodang okrem, mongmong lanu
petshia konger lanu aser apunarong petzüka repchi nung lon süa
chiyongdang chironglen pongzü kümerh chir techanu tila anir
kürangrangba ola angashiba yimdangi arur.

Moatsür külen ludileni oa molanu manung rong chia ai tetsü agia
tenzük.

(Maneni asüng adok nung...)

Jilia Reprangba
T.Ken 142: 1-7

Shingaia ongken nung meliner. Dawid Saul
nungi jenshia lungpok nung okronga alidang
iba ken zülu. Pa okronga aliba mapang, pai
tetuyuba pezüsü nungi reprang.

Mezüngbuba, Dawidi telunglen reprang.
"Kibuba dang kü ola agi ayimtener; ni Kibuba
dang ola tulu agi mepishi. Ni Pa madang
temulung masüba sayur; ni Pa madang kü
timtem sayur. Kodang kü nela lular Nai kü
lemang metetter. Ni jajatsüba lemang nung
parnoki ni asoshi sang sua yutsü" (t.1-3). Pai
telonglen reprang aser ashi, "Reprangang, ni
timtem nung lir; ni ayimtener; ni lulaa lir".
Telungi ia reprangbaji khenkhen na asoshi
tajung, saka iba nung mapang kanga teindok,
mesüra na tasü meiti akümtsü akok.

Idangji Dawidi temeket reprang aser teyari
angutsü yimla. "Kü teka tachichi reprangang,
aser ajiang, kechiyong ni metetter nisung
shinga mali: tejenokdak ni mali, nisung
shiangaia kü nela asoshi mebilemtsü" (t.4).  Nai
yamaji bilemer asü ? Nai meküta repranger aser
ashi, "Shingai meyarira - ajaki pei-pei khuret
abener, aser shingai kü khuret lemsateptsü
memelunger". Ashiko iba tia nung nai tangar
khuret asoshi bilemtsü nung parnoki nai
bilemtsüba nung jangra atemtsü.

Telunglen aser temeket repranger kecha teimla
mangu nung, Dawidi temalen reprang. "Ni ne dang
ayimtener, O Kibuba; ni ashi, Na kü jenokdak,
akümli nung Na kü shilem" (t.5). O tanga ka nung
Tsüngrem, Nai kü tayimtenba angashitsü. Nai ni
rishikangshir nungi kümzüktsü, parnok kü dang
nungi tashi taitba lir.

Khristantemi Holy Sepulchre Tenla ki lapokjang ta mepishir

March 29, 2026: Küm shia
northern Iraq nung Khristantemi
Palm Sunday aser Easter
benjung na kanga longsoa
mongteper, ajisüaka takümbo
rara aliba ajanga
ketdangsertemi Khristantem
dang Palm Sunday aser Easter
mamongtsü tuyuogo.

Iraq nung küm shia
Khristantemi Palm Sunday
anogo nung süngojung, olive tou
aser wako tila amer ayipshia
'Kibuba tenüng nung arusang
temoatsüba, Hallelujah' ta
ayimdena amonger, tanurtemi
ken atener aser taintemi
sarasadema yimdong süa jajar.

Talisa Iraq nung Khristan
nütsüng aika aliba jilatem nung
Palm Sunday kanga longsoa
amonger, ajisüaka tang Middle
East nung rara aliba ajanga
Khristantem atema tongtibang
benjung aika thinentsüogo.

Iraq ya Iran kidanger
linüktem rongnung densema lir,
aser tang Iraq nung Iran-i
pusemba telungpurtem aika lir.
Item telungpurtemi Khristan
nütsüng aika aliba autonomous
Kurdistan Region amaker. Iran-
i pusemba telungpurtemisa

Khristan nütsüng aika aliba
Nineveh plains-a amaker. Ibaji
ajanga Kurdistan aser Nineveh
region naprongla nung tensa
mejungi lir.

Rara aliba ajanga Khristan
denomination aikati yimsü dak
sendakba benjung anogotem
mamongtsü telemtetba agiogo.

Mosul nung Archbishop,
Mar Benedictus Younan-i Arogo
nung lenirtem dang
longsolongbena benjung
mamongyonga tanela nung
sarasadema amongtsü
ajungshiogo.

Palm Sunday ji amongtsü
akok saka moapu nung masü
saka Tenla ki telung nung dang
amongtsü akok, ta Arogotemi
sangdonga liasü.

Khristan kati, "Takümbo ni
kanga jashir, kechiyong onoki
temeshi hopta akhi ama
memongtettsü," ta metetdaktsü.

Iraq nung Khristantemi alima
tesem balala nung tamangertem
dang iba rara yakta anentsü,
region nung yimjung alitsü aser
rara masü saka ken o jembiba
ajanga dang mangatettep ajak
bentettsü atema sarasademjang,
ta mepishir.

Iraq nung Khristantem dang Palm
Sunday aser Easter mamongtsü tuyu

March 28,  2026: Easter
atongtsü mapang ana nung lia
Yirusalem nung Khristan
lenirtemi Israel ketdangsertem
dang Holy Sepulchre Tenla ki
lapokjang, ta mepishiogo.

Osangbener den jembidang
Yirusalem nung Greek
Orthodox Patr iarchate
otongdar, Issa Musleh-i, Arogo
nung lenirtemi Temeshi hopta
aser Easter amongtsü atema
iba Tenla ki tanaben lapokjang
ta mepishir, ta metetdaktsü.

Easter ya Arogotemi anogo
balala nung amonger, taküm
anüolen aliba Arogotemi April
5 nü Easter amongtsü saka

anüdoklen aliba Arogotemibo
April 12 anogo nung ang
amongtsü. Temeshi hopta
mapang nung Yirusalem nung
Khristantemi Good Friday,
Holy Fire Saturday aser Easter
amongtsü.

Taküm February 28 nü US
aser Israel nati senteper Iran
amakba anogo nungi tenzüka
Israel ketdangser temi
Yirusalem nung Holy
Sepulchre Tenla ki aser Al-
Aqsa Mosque naprongla
shibangja lir.

Issa Musleh-i, "Yirusalem
nung Arogo lenirtemi Israel
dang Temeshi hopta aser

Easter  amongtsü atema
Church of the Holy Sepulchre
lapokjang ta mepishir," ta
metetdaktsü.

Yirusalem nung aliba Greek
Orthodox Church nung
ketdangser  kati,  benjung
anogotem nung Tenla kitem
tanaben lapokdaktsütsü atema
Israel sorkar rongshitsü atema
Patr iarch Theophilos III-i
linüktem den tongtepratepdar,
ta metetdaktsü.

Arab aser Muslim linüktemi
aitsüyonga Israel
ketdangsertemi Palestine
nungertem atema mosque aser
Tenla ki lapoktsütsü memelunger.

March 29, 2026: Uttar
Pradesh state nung Khristan
putir kati pa anema benoka aliba
ken o agienang ta mepishi,
ajisüaka court-i magizük.

Khristan putir sayutsüngi
ajanga rara adokdaktsür,
tesünep raksatsür aser tanga
yimsü amangertem temulung
yirutsür, ta tai tonglokja pa
anema ken o benoka lir.

Uttar Pradesh nung aliba
Allahabad High Court-i
Varanasi yimti nungi Khristan
putir, Vineet Vincent Pereira
dang pa anema benoka aliba
ken o angadangtsü atema court
matsüngdangi arung, ta
tuyuogo.

Vineet Pereira-i 'chichiba
yimsü ka dang lir' ta jembiba
ajanga Hindu yimsü
amangertem temulung yirutsür,
ta court-i metetdaktsü.

High court single-judge
bench-i, "Linük temzüng kübok
India ya secular linük ka lir,
anungji iba linük nung yimsü
balala amanger temeyoktep

aika alir, anungji yimsü kati
'chichiba yimsü ka dang lir' ta
jembibaji tai, kechiyong ibaji
ajanga tanga yimsü
amangertem melung yirutsür,"
ta metetdaktsü.

Chichiba yimsü ka dang lir,
ta jembibaji Indian Penal Code
kübok aibelen ka lir, kechiyong
ibaji ajanga tanga yimsü
amanger sensotem melung
yirutsür, ta court-i shia Khristan
putiri mepishibaji magizük.

Iba ken o nung Pereira
aitsüra pa küm asem tashi
tepuokdak ayutsüa akok, senchi
achitsüa akok mesüra
temerenshi anaprong
agütsütsüa akok.

Osangbener den jembidang
Pereira-i, "Ni tangartem yimsü
meyipdaktsür ta kü nem tai
tongloktsüba den külemi tanga
aibelen-a tongloktsüogo. Tiyazü
nung ni anema benokba ken o
agientsü ni mepishi, saka
magizükba atema ni jashir," ta
metetdaktsü.

Pai mepishiba ken oji court-

i angadang aser March 18 nü
obendang agütsü, ajisüaka
obendang tejangjabo March 26
nü ang sangdong.

March 27 nü osangbener
den jembidang Pereira-i, "Ni
amangba yimsü ya tajungtiba, ta
ni kodanga mejembi. Ni
aibelena mali aser ni anema
benokba ken oji khenyongi
tamendakdak mali, anungji ni
Supreme Court matsüngdang
ken o benoktsüa akok. Supreme
Court-ibo kü nem ochi
obendang agütsütsü ta ni
amanger," ta metetdaktsü.

2018 küm Hindu Yuva Vahini
(Hindu youth force)-i par
kidang aliba tain kar dak azükba
sülen anogo ishika lir November
15 nü pa pua liasü.

India kübok state aika nung
anti-conversion ozüng kübok
Khristantem nem tai tonglokja
Khristantem anema inyaker.
Tang state 13 nung anti
conversion ozüngtem benoka lir
aser state aika nung pastor tem
aser Khristan missionary tem
pua lir.

Uttar Pradesh nung anti
conversion ozüng tesashiba
benokba sülen pastor tem
densema Khristan 500 dak tali
puogo.

India nung nütsüng teimba
aliba state Uttar Pradesh nung
nütsüng million 200 dak tali lir.
Iba state nung nütsüng shilem
80 jungnüa Hindu nunger lir,
nütsüng shilem 20 jungnüa
Muslim nungertem lir, ajisüaka
Khristan nütsüngbo shilem 1
dang nungi ishiba lir.

Allahabad High Court-i Khristan putir ka court matsüngdangi arutsü tuyu

Holy Sepulchre Tenla ki

Vineet Vincent Pereira

OLONG PAITEP   # 7458 TELANGZÜBA

OLONG  PAITEP # 7459

AO OSHI ANGAZÜKDAK:
TANÜ ANGAZÜKTSÜBA OJANG

Wangküm
(n) chuba kap aser sangshi agi yangluba tetsür azük (Rich women’s
necklace)
* Takartsüri wangküm azükba jagi la jenjang sayur.
Wanglem
(v) mi anasa yur talem kümdaktsüba ( to make warm by fire)
* Onoki teti anepdang amtsük wanglemer süngo den achir.

NAI-A YA METETTER

LANGTSÜNGLEN :
1. Tenükjang, 2. Luden, 3. Kioktsü,
5. Lenti, 7. Tajangzük,
11. teronem, 12. Sempa,
13. Jahaz.

TIPLEN :
1. Telok, 4. Aluru, 6. Ozüng,
8. Emk, 9. Kin, 10. Teti, 12. Süir,
13. Jen, 14. Ola,  16. Talak,
17. Mazük.

TIPLEN
1. Inyaker ajangtetba - (3)
3. Bangsemo adokdak - (5)
6. Shitak mesüi inyak - (7)
7. Ya mimong nung angur - (3)
9. Reprangzük - (4)
10. Tasola - (5)
11. S _ _ _ _ - (4)
13. Yagi ajak ashioktsür - (3)
15. Ki aokba oset - (7)
17. Ak shi nung inokba tasen - (5)
18. Ishika - (3)

LANGTSÜNGLEN
1. Meshidak - (3)
2. Tanaben soshir - (7)
3. Iba anogo - (4)
4. Meshi - (3)
5. Yagi mi tsükloker - (9)
6. Shi tapu ka - (9)
8. Yagi ayimer saka ozü masü - (3)
9. Ajokba shiruru  ka - (7)
12. Inyaktet - (4)
14. _ _ _ hi - (3)
16. Akümli nungi pilar - (3)

1 2 3 4 5

6 7

8 9

13 14 15 16

17 18

Imphal, March 29, 2026
(Agencies): Manipur
Governor aser Manipur
University Chief Rector Ajay
Kumar Bhalla-i Manipur
University indang 15 buba
Convocation Ceremony nung
tongti tesemdanger ka ama
shilem agiogo.

Governor Bhalla-i graduate
asürtem dang Viksit Bharat
indang milen abenertem
akümtsü ayongzük.

Iba convocation nung
Academic years 2013 nungi
2020 tashi kaketshirtem nem
naroküm balala agütsüogo.

Iba sentong nung Chief
Minister Y. Khemchand Singh,
Manipur University Chancellor
Prof. T. Tirupati Rao, Vice-
Chancellor Prof. N. Lokendra
Singh, aser Association of Indian
Universities Secretary General
Dr. Pankaj Mittal nunger aden.

Governor Bhalla-i takok
tajung anguba kaketshir nem
medals agütsü.

Iba convocation ya
kaketshirtemi tazüngba
renemba aser kasa mapang
tebilemtsü khuret aser maongka
tasentem tenzükba mapang ka
lir ta Bhalla-i ashi.

Manipur University ama
rejutemi linük yangerba nung
tongti shilem agir aser shisaliok
ya degree tem alema asütsüla
ta paisa ashi.

Graduate asür ajaki "Viksit
Bharat" alizüng nung shilem
agitsüla aser nenoki shiametetbaji
public ajungtsü atema amshitsüla
ta paisa ayongzük.

India renlokba maparen
nung Northeast ya kanga
tongtipang lir aser lanurtemi
yimjung, tejakleni aoba aser lokti
putepa aliba nung tebilemtsü
khuret bena inyaktsüla ta
Governor Bhalla-isa ayongzük.

Manipur Governor-i 'Viksit Bharat' milen amertem asütsü ayongzük

Imphal, March 29, 2026
(Agencies): Manipur Chief
Minister Yumnam Khemchand
Singh-i Honibarnü Vibrant
Villages Programme-II nung
aden aser international border
anasa aliba yimtsüngtem
renloktsü nüngdakba ashi.

Iba sentong ya Sangai Hall,
Imphal nung Planning
Department, Government of
Manipur ajanga ayongzüka agi.

Department tem tsüngda
amalitep akangshitsü aser
Vibrant Villages Programme
takok ngua inyaka aotsü
shisalemsateptsü atema iba
sentong ayongzük.

"Arrtsülen aliba yimtsüngtem
nung infrastructure, livelihood
opportunities, aser essential

services renlokdaktsünür.
Manipur ya India-Myanmar
arrtsü anasa lir aser asenoki
arrtsülen renlokdaktsütsüla" ta
Chief Minister Khemchand-i
ashi.

Iba programme kübok district
5- Tengnoupal, Kamjong, Ukhrul,
Chandel, aser Churachandpur
züngsemba atema Union Home
Minister Amit Shah dang pelar
ta paisa ashi.

Manipur nung yimtsüng 143
renloktsü ajitetogo aser item
yimtsüngtem nung connectivity,
infrastructure, aser public
services tajungba akümtsü ta
Chief Minister-isa metetdaktsü.

Paisa Planning Department,
district administrations, aser
Assam Rifles dena security

forces amalitepa mapang shitak
nung mapatem inyaka aotsü
ayongzük.

Iba sentong nung Chief
Secretary Dr. Puneet Kumar
Goel-i planning shitak asütsü
aser arrtsü anükba sepaitem
den amalitep alitsü nenshi.

Arrtsülen infrastructure aser
connectivity asadangtsü atema
gap analysis ka agiogo ta pai
ashi.

Asenoki road connectivity,
telecom expansion, BharatNet
kübok 4G connectivity aser
electrification nung temulung
agütsütsüla aser talisa
Churachandpur, Kamjong,
Ukhrul aser Tengnoupal district
nung teyari talila nüngdaker ta
Dr. Goel-isa ashi.

Manipur CM-i Vibrant Villages workshop nung aden

Shillong, March 29, 2026
(Agencies): Meghalaya Chief
Minister Conrad K Sangma-i
beneficiaries 27,700 tema
ajangzüktsü Rs 130 crore den
teimba welfare benefits
sayatsüogo.

March 28, 2026 nü Polo
Ground, Shillong nung sentong
ka agidang Chief Minister
Conrad-i iba osang
metetdaktsü. Sentong nung
Agriculture & Farmers'
Welfare Minister Timothy D
Shira aser MLA Celestine
Lyngdoh na aden.

FOCUS+, GREEN
Meghalaya+, LIFCOM,
MegLIFE, Floriculture Mission,
aser CM ELEVATE dena
scheme balala kübok senotsü
agütsüogo. Iba ajanga nisung
27,700 tem aser farmer

cooperatives 235 ajangzüktsü.
Iba sentong nung CM

Conrad-i CM ELEVATE kübok
MegLIFE community halls 128,
warehouses 34 aser common
facility centres 4 lapoktsüogo.

Sorkari welfare outreach
ulushir aser 2018 nungi
schemes 30 tema tenzükogo
aser item ajanga Meghalaya
nung senso lakh 8 tema
ajangzüker ta CM Conrad-i
ashi.

FOCUS+, CM Safe
Motherhood Scheme, aser CM
ELEVATE amala scheme
ajanga aluyimer lakh 1.05, tetsür
13,169, entrepreneurs 3,600
aser kaketshir 98,751 jungnüa
yariogo ta paisa ashi.

March 4, 2026 nungi
tenzüker beneficiaries 24,400
shi kati FOCUS+ kübok Rs 6.04

crore agizükogo ta
ketdangsürtemi ashi.

GREEN Meghalaya+
programme kübok beneficiaries
2,700 tema nem Rs 25.54 crore
agütsüogo aser tang tashi nung
iba scheme kübok Rs 180 crore
agütsüogo. GREEN
Meghalaya+ ya India nung
largest payment-for-
ecosystem-services initiatives
rongnung ka lir.

Kasaji, LIFCOM kübok
farmer collectives aser
grassroots enterprises nem Rs
27 crore aser Floriculture
Mission kübok beneficiary nem
Rs 22 crore agütsüogo.

CM ELEVATE kübok
entrepreneurs 180 nem Rs 76
lakh agütsüogo aser iba ya self-
employment aser enterprise
development atema lir.

Meghalaya CM-i beneficiary 27,000 tema nem Rs 130 crore agütsü

Alima nung 'flower bouquet' tulutibaji Ahmedabad
Municipal Corporation (AMC)-i yangluba lir aser
tang tashi iba otsü shingaia ajateta mali. January
7, 2025 nü Ahmedabad International Flower show
amungdang AMC-i live chrysanthemums 11,700
amshia bouquet ka yanglu aser Guinness World
Records-i alima nung "largest flower bouquet" ta
naroküm agüja liasü.

North Korea-i missile atema

high-thrust engine tendangogo
Taoba Nepal energy minister Deepak Khadka puogo

Washington, Metsüremi/
March 29 (Agencies):
Pentagon-i Kharg Island aser
Strait of Hormiz anasa
tzükumlen tesemtem densema
Iran nung ground operations
agitsü atema hopta aika
renemshia arur, ta United States
ketdangsür temi The Washington
Post osangkaket dang ashi.

Sentong ya tashi ajak amshia
amaktsüba masü, saka special
operations aser conventional
infantry troops ajanga amaktsü,
ta Post ajanga Honibarnü ashi,
anungji US personnel tem
Iranian drones aser missiles,
ground fire aser improvised
explosives ajurutsü jangjar.

Ajisüaka Tir Donald Trump-
i item sentong ya agizüktsü asü
masüar ano mejangja ta ashir.

"Commander in Chief nem
maongka balala agütsütsü
asoshi renemtsü Pentagon
mapa lir. Ajisüaka tiri telemtetba
agiba masü," ta White House
press secretary Karoline
Leavitt-i sangdong ka nung ashi.

Iran nung rara hopta pongu

buba nung ayaoka aiding Trump
administration-i Middle East
nung US Marines tem yoka lir
aser army indang 82nd Airborne
nungia sepai meyirijang aika
region-i yoktsü sentong yanglua
arur.

Ano sepai 3,500 talila USS
Tripoli nung Middle East tonga
aruogo, ta US Central
Command (CENTCOM)
ajanga Honibarnü ashi.

Sailors aser marines tem
31st Marine Expeditionary Unit
den lira ser March 27 nü
transport aser strike fighter
aircraft, amphibious assault and
tactical assets den region-i
aruogo, ta CENTCOM-i ashi.

Taoba ita administration
telungzük nung Kharg Island
agitsü onük nunga kongshia
jembi, koba Gulf nung Iran
nunger totzü ayokba tesem
tongtipang lira ser ano
commercial aser military
shipping dak maktettsüba nok-
nü bushia samatsütsü asoshi
Strait of Hormuz anasa tzükum
amaktsü jembi, ta ketdangsür

temi The Washington Post dang
ashi.

Tang asadangba ataloktsü ita
masü hopta ishika ang agitsü ta
nisung kati ashi aser kati ita
ishika agitsü ta ashi.

Pentagon mesüra Iran
nungibo tang tashi telangzüba
agüja mali.

Iran den kilometer 900 talang
arütsüa aliba Pakistan-i
Washington aser Tehran
tetsüngtai ia Deobarnü nungi
tenzüka anogo ana Saudi
Arabia, Turkiye aser Egypt
nungi foreign minister tem den
külemi jembishinüba mapang iba
osang ya arur.

Deobarnü Iranian parliament
speaker Mohammad Bagher
Ghalibaf-i, tsükchir temi yimjak
nung jembishinüba indang
jembir aser ali nung amaktsü
miimshia sentong yanglur, ta
ashi.

"American sepaitem ali
tonga aruba sülen asenoki mi
senloktsütsü aser parnok indang
regional partners tem tatem
maka merenshitsü atar ta

parnoki memetet. Asenoki
maneni amaker. Asen missiles
tem renema lir," ta Ghalibaf-i
ashi.

"Asen temulungtetba aser
tamang tuluba kumogo. Asenoki
tsükchir indang tashi mait
meteta lir, aser tsükchir indang
army dak tetsübo aliba asenoki
jangja-jangja angur."

Ghalibaf ya Post osang nung
telangzüba agütsür asü masüar
mejangja.

Region nung tenüng
magütsüba linük ka teyari nung
Iran indang tsükchir temi Iranian
asetkong ka agitsü sentong lir
ta itdangiter osang ajanga ashir,
ta Bodhbarnüa Ghalibaf-i
tekumdangtsü shia liasü.

Iba ama inyaktsü merangra,
operation nung region nungi
yaritepba linük indang
tongtipang ki o jen nung amaktsü
ta pai ashi saka linük tenüng
magütsü.

Kasa mapang Iran indang
navy tekokalba Shahram Irani-
i meta agi tonga arura USS
Abraham Lincoln aircraft

carrier amaktsü, ta Deobarnü
ashi.

"USS Abraham Lincoln
carrier strike group ya meta agi
tonga aruli onoki Dena warship
samatsüba azü mang yanga sea-
to-sea missiles tabu balala
khaloktsütsü," ta Irani-i ashuba
state TV nung sangdonga liasü.
Dena ya Iranian frigate ka liasü,
koba US-i March 4 nü tzüyim
telungi yok.

Iran indang asetkong mesüra
ozü li tesem mashi nung military
temi mera agira onoki Red Sea
tebang nung front tasen ka
lapoktsü, ta mitkar osang ka
ajanga Tasnim news agency
dang Bodhbarnü shia liasü.

Bab al-Mandeb Strait nunga
Iran-i timtem tulu agütsütettsü,
ta osang ajanga Tasnim dang
ashi, koba Yemen aser Djibouti
tsüngta lir.

Tsükchir ano merenshitsü
asoshi Bab al-Mandeb Strait
agitsü nüngdakra Yemen nung
Iran-i yariba Houthi telungpuri
shilem ka agitsü renema lir, ta
ano Tasnim-isa shia liasü.

Kathmandu, Metsüremi/
March 29 (Agencies): Taoba
küm September ita Gen Z pur
longkak aitba ken o dak
sendakba nung Nepal indang
Central Investigation Bureau
(CIB)-i Deobarnü taoba energy
minister Deepak Khadka puogo,
ta agency ketdangsür kati ashi.

Khadka ya senotsü ochi
mashi ken o nung aija puogo, ta
CIB otongdar Shiva Kumar
Shrestha-i AFP dang ashi.

Department of Money
Laundering Investigation-i ken
o ya bushisüngdangtsü, ta
Nepali Congress lenir,
Shrestha-i ashi.

Kasa mapang nung home
affairs minister Sudan Gurung-
i Facebook ajanga ashiba agi,
Khadka ya September 9 nü
longkak aitba mapang par
kidang sen ngutetba dak
sendakba nung tanü puogo.

Taoba Ato Kilonser KP
Sharma Oli aser home affairs
minister Ramesh Lekhak na
Gen Z pur longkak aitba mapang
parnok shilem atema apuba
sülen anogo ka sülen energy

minister ya puogo.
Taoba küm mapang tatsüka

atema social media
shibangtsüba sülen lanurtemi
anir linük nung ochi mashi
inyakyim aser rongsenketzüng
nung timtem anema longkak ait
tenzüka liasü.

September 8 aser 9 nü
longkak aitba mapang nisung 76
tepseta liasü.

Longkak aitertemi
parliament building aser sorkar
office tem rongtoktsü aser iba
sülen Oli-i aniba sorkar ya
atsüngtoka liasü.

Iba mapang Khadka'er ki
rongtoktsü aser linük ajunga
nung ayimsünga prokshiba
video tem nung longkak
aitertemi par kidang ngutetba
sen anüngleni merepketa yokba
nguogo.

Iba sülen ex-chief justice
Sushila K-i anir interim sorkar
ka amenok aser iba ita general
election magi tashi iba sorkar
yagi linük yimsüsüa liasü. Iba ita
tetenzüklen agiba election ya
Rastriya Swatantra Party
(RSP)-i kokogo.

Seoul, Metüremi/March 29
(Agencies): North Korea
lenir Kim Jong Un-i  high-
thrust, solid-fuel engine ka
tendangba asadangogo, aser
ashiba agi iba ajanga linük
military tashi itshidaktsütsü, ta
state media sangdong ajanga
Deobarnü metetdaktsü.

Iba tetendangba ajanga
United States mainland tonga
yoktettsüsa missile tem
yanglutsü atema Kim tebilemba
aliba sayur.

Kim-i North Korea
Parliament nung par linük ya
nuclear power ka ama meyipa
maotsüsa jenjang yanglushitsü
tenangzükba agütsüba den
alima ajunga

makmakshishidaktsüba atema
US aitsüba sülen anogo ka lir
Korean Central News
Agency-i Deobarnü iba osang
sangdonga liasü.

KCNA-i ashiba agi,
composite carbon fiber
material ka amshia yangluba
engine tasen ka tendangba
Kim-i repranga liasü.  Iba
engine indang maximum trust
ji 2,500 kilotons asütsü, koba
taoba küm September ita ibala
mesükba engine ka tendangba
dang nungi tuluba koba 1,971
kiloton dang liasü.

Engine tashi tuluba
kümdaktsütsü atema jenjang
agiba ya,  missile ka nung
warhead aika yokteta US

defense raksatsütsü asoshi
nükjidong nung yanglur asütsü,
ta ken o asadangertemi ashi.

KCNA-i iba engine ya koba
tesem nung tendang iba indang
osang tejangja magütsü.

Linük küm pongu military
escalation program nung shilem
ka ama iba engine tendangogo,
ta KCNA-isa metetdaktsü.

Kim-i ashiba agi, iba engine
tendangba ya kanga dang
tongtibang lir, kechiyong iba
yagi linük military tashi ya
temaba jenjangi ajungkettsütsü,
ta KCNA-i metetdaktsü.

Kümtem tsüngda North
Korea-i ICBM tapu balala
tendangdar aser US mainland
tonga yoktettsü tashi aliba
sayua arudar, kong solid
propellant tem densema lir,
koba liftoff masü tsüngda
lazüktsü tasakba lir. Linük
indang liquid-fuel missile
tejentem ya liftoff masü
tsüngda totzü enoktsü
nüngdaker.

Kim aser US tir Donald
Trump na sensaksem 2019 küm
chirepba sülen North Korea-i
parnok indang nuclear arsenal
atsülangshitsü asoshi kanga
meranga inyaka arudar.
February ita Workers' Party
congress nung o jembiba
mapang Kim-i Trump den
sensaksemtsü asoshi mulunga
aliba lemsatepogo, saka sensak
masem tsüngda North indang
nuclear disarmament atema
takhangba magütsütsü
Washington dang mepeshia
metetdaktsüogo.

Iran nung US ground operations atema hopta aika renemshia arur

"Nai nisung aika meyaritettsü akok, saka
nisung ka danga bendanga agüja yaritetra

aji teperi."

B I L E M D A N G A N G

Mary Kom professional
boxing asayatsü asadangdar

Sabalenka-i Gauff koka Miami Open title benogo

Metsüremi/March 29, 2026
(Agencies): Defending
champion Aryna Sabalenka-i
Honibarnü Miami Open tetsür
kija asaya final nung Coco
Gauff 6-2, 4-6, 6-3 agi koka
"Sunshine Double" akokertem
rongnung densemogo.

Top-seeded Sabalenka,
shibai iba asayamung nung set
ka nung danga tamakok mongui
final tonga liasü, lai la indang
first-serve points shilem 73 akok
aser asaya tepeyong nung break
points ana dang ajangshia liasü.

Sabalenka ya Indian Wells
aser Miami Open na atonga
akokba tetsür asayar pongububa
dang lir. Küm ka nung iba
asayamung anaprongla akokba
dang ya "Sunshine Double" ta
ajar koba California aser Florida
nung asayar.

Sabalenka aser Gauff na
tang tashi nung 13 ben asayar

lir, koba Sabalenka-i 7 aser
Gauff-i 6 ben koka lir.

Final asaya mezüngbuba set
nung  Sabalenka yakta dang 2-
0 agi tejakdang aküm, saka
Gauff shiba tang mezüngbuba
Miami final asaya liasü, lai love
nung taruba asaya akok aser la
indang taruba service game
nung break point asem tashi
kümzükteta 3-2 aküm.

Ajisüaka Sabalenka-i maneni
asaya dak rangloker asaya aser
Gauff indang serve anaben tashi
break süa mezüngbuba set
akok.

Tanabuba set nung asayar
anaprongla kasasa kanga
toktepba asaya saka Gauff-i
Sabalenka indang serve ka
break süa lai asaya akok aser
tasembuba set asayatsüsa
aküm.

Decider nung Sabalenka-i
Gauff indang serve break süa

asaya tenzük aser service game
ana merakzükdaktsüi asayaba
sülen la 5-3 agi tejakdang aküm,
aser maneni Gauff indang serve
ka break süa asaya koka liasü.

Ash Barty-i (2019 aser
2021) sülen Sabalenka ya küm
anabuba atonga Miami title
abenba mezüngbuba asayar
kümogo. 2020 küm COVID-19
wara pokteter aliba ajanga iba
asayamung masayai liasü.

Belarus tsürla ya Iga
Swiatek (2022), Victoria
Azarenka (2016), Kim Clijsters
(2005) aser Steffi Graf (1994,
1996) nunger den Sunshine
Double akokba asayartem
rongnung densemogo.

Lai taküm küm tenzüker
Australian Open final nung dang
Elena Rybakina mekoki lir, shiba
lai Indian Wells final aser Miami
semifinal nung kokogo. Lai tang
tashi nung asaya 23 koka lir.

Metsüremi/March 29, 2026
(Agencies): Floyd
Mayweather aser Manny
Pacquiao na asayashitsü aliba
ya exhibition asaya ka asütsü,
aser koba tesem nung asayatsü
aji tang tashi mejangja, ta taoba
mapang weight balala nung
world champion asayar yagi
Honibarnü ashi.

Arishi küm 49 tain

Mayweather aser arishi küm 47
tain Pacquiao napronglai taoba
ita tena September ita The
Sphere, Las Vegas nung
asayatsü aser asaya ya alima
ajunga nung Netflix ajanga
sayutsü ta shir liasü.

Ajisüaka Mayweather-i
Vegas Sports Today dang ashiba
agi, " tang tashi nungbo küna
kong asayatsü mejangja."

"Onoki asadangba tesem
rongnung The Sphere ya-a ka
lir. Anungji onoki asaya ya kong
asayatsü mejangja.

"Aser iba asaya ya exhibition
asaya ka dang lir.

"Iba asaya ya exhibition
asaya ka dang asünung
künaprongla takoker asütsü.
Künapronglai ring telungi ia
nüburtem entertain süner," ta
paisa shisem.

Asaya dak sendakba nung
Netflix dang osang tejangja
aginüa ken o ashishi, saka
parnoki kecha telangzüba
magütsü.

Mayweather-i taoba ita pa
asaya nungi anener aliba meyipa
arua asayatsü ta sangdongogo.
Pa tatemsa 2017 kübok mixed
martial artist Conor McGregor
den professional bout ka asaya
liasü, koba pai kokogo.

America nunger asayar yagi
pa indang career nung asaya 50
nung khen danga tamakok
mongui asaya lir aser pai 2015
küm taoba mapang eight-
division world champion
Pacquiao ya koka liasü.

Pacquiao den asaya ya exhibition asaya ka asütsü: Mayweather

Metsüremi/March 29, 2026
(Agencies): Olympic bronze
medallist world championship
trokben koker alila MC Mary
Kom-i Deobarnü ashiba agi, la
professional boxing asayatsü
atema asadangdar.

Arishi küm 43 tain asayar
shiba India tsürtem rongnungi
Olympic nung medal (2012
London Games bronze medal)
ka anguba mezüngbuba asayar
aküm, la amateur circuit nung
asayatsü atema joko arishi küm
agi memelar.

"Ni arishi küm agi memelaba
ajanga linük tenüng nungi
amateur boxing nung asayatsü
mekoki kümogo, saka
Professional Boxing nung
maongka tasen ka temai
adokogo," ta lai Deobarnü
Cycle event ka nung ashi.

"Ni tang mapang agia
asadangba mapang ka lir. Ni
kanga meranga inyakdar aser
meyipa arua asaya-a nüburtem
dang ni kechi inyaktettsü aji
sayuner," ta lai ashi.

Mary Kom ya amateur
boxer tem rongnung tajungtiba
ka ta züngshir, lai Manipur nung
la indang academy ajanga
grassroots nung terenlok atema
la bendanga agütsür aliba

lemsatepogo.
"Ni kü indang academy den

sendaktepa arudar. Ni aiben oli
aruli asür. Manipur nung tensa
majungba ajanga khen khenbo
tetsükdaktsü adoker.

"Ajisüaka ni bendanga
agütsür lir. Ni tsüngtong tonga
motetba mapang nunga ni phone
ajanga academy ya
achaayanger. Arishi küm timba
küma oaka ni akokba tashi fit
alitsü kü tebilemba lir," ta laisa
shisem.

India nung 2030
Commonwealth Games aser
2036 Olympics amala
ayongzüka asayatsü imlaba
mapang Mary Kom-i,
international jenjang nung
tangari meteta akümtsü atema
saisabong ya koda tongtibang
iba indang lemsatep.

"Saisabong nung terenlokji
kanga dang tongtibang lir.
Saisabong medeni linük ka
asoshi international jenjang nung
tenüng yanglutsü tasak.
Saisabong agi linük ka tejakleni
anir," ta lai shisem.

Laisa, sports infrastructure
akangshitsüba aser sempet
aketba asayartem bushiteta
anitetba atema sorkar nem
tenüngsang agütsü.

Metsüremi/March 29, 2026
(Agencies): Virat Kohli-i pa
indang career nung alizüng tasen
ka tonga Pakistan nunger batter
Shoaib Malik ajateter T20
cricket nung Asia nungi
asayartem rongnungi run timtiba
yangluba asatyar kümogo.

Honibarnü M.
Chinnaswamy Stadium nung
Royal Challengers Bengaluru
aser Sunrisers Hyderabad na
asayaba mapang pai iba alizüng
ya tongteta liasü

Asaya akoktsü atema run
202 nüngdaka opener ama
asayaba sülen Kohli-i iba alizüng
tongteta Malik-i run 13,571
yanglur aliba ya over tibuba
nung run ka yangluba sülen
ajateta liasü. India nunger
asayar yagi iba alizüng ya T20
asaya 415 nung dang tongteta
liasü, koba Malik-i asaya 557
nung tonger liasü.

Kohli (13,612) ya tang alima
nung T20 asaya nung run timtiba
yangluba asayartem rongnung
trokbuba nung lir. Pa Chris
Gayle (14,562), Kieron Pollard
(14,482), Alex Hales (14,449),

David Warner (14,063) aser Jos
Buttler (13,845) nunger sülen lir.

Honibarnü 2026 IPL
mezüngbuba asaya nung Kohli-
i out mesüi ball 38 nung run 69
yanglua RCB puri iba asaya
wicket trok agi akokba nung
teyari tulu agüja liasü. Pai four
pongu aser six pongu azük.

Asaya tembangba sülen o
jembiba mapang Kohli-i, "ni
asayai aruba mapang 120%
renemer alir. Ni merenemi
marur.. Ni anisüngzük talila
anguba ajanga tekelok shisatsü
süngjemshitsü teyari agütsü," ta
ashi.

Kohli-isa, Devdutt Padikkal
tenüngsanga jembi, shibai ball 26
nung run 61 yanglua team
jenjang junga kümdaktsü. "Pai
kanga junga asayaogo... Pai
opposition ket nungi asaya
bener oatok," ta Kohli-i ashi.

Kohli-isa pa jurila alizüngtem
dak masü saka team atema
bendanga agütsür aliba
lemsatep. "Ni tesem ka nungi
masetshi-i melei maneni kanga
junga asaya-a team nem teyari
agütsüner," ta pai ashi.

Virat Kohli-i  Shoaib Malik
ajateta otsü tasen yangluogo

